“Энг яхши ҳуқуқ тарғиботчиси” танловини ўтказиш 
тартиби тўғрисидаги 

НИЗОМ
I боб. Умумий қоидалар
1. Мазкур Низом аҳоли ўртасида қонунчиликдаги муҳим янгиликлар, ўзгаришларни кенг тарғиб қилиш орқали фуқароларнинг ҳуқуқий билимларини юксалтириш ва уларда қонунларга ҳурмат руҳини шакллантириш, ҳуқуқий тафаккурни бойитиш, ҳар бир фуқаронинг мустақил равишда ўз ҳуқуқларини ҳимоя қилиши учун замин яратиш, жамиятда ҳуқуқий маданиятни юксалтиришга ҳисса қўшиш ҳамда ҳуқуқ тарғиботчиларининг бу борадаги фидойилигини рағбатлантириш мақсадида ташкил этилган “Энг яхши ҳуқуқ тарғиботчиси” танловини (бундан кейинги ўринларда Танлов деб юритилади) ўтказиш тартибини белгилайди. 
2. Танловда Ўзбекистон Республикасининг барча фуқаролари, Ўзбекистон Республикасида яшаш гувоҳномасига эга бўлган фуқаролиги бўлмаган шахслар иштирок этиши мумкин.

3. Танлов ҳар йили май-июнь ойларида ўтказилади.
4. Танловни ўтказиш мақсадида ташкилий қўмита тузилади.
Ташкилий қўмита қуйидаги вазифаларни амалга оширади:

танловнинг юқори савияда ўтказилишини таъминлашга қаратилган чора-тадбирларни ишлаб чиқиш;

танловни ўтказиш доирасида амалга ошириладиган чора-тадбирларни мувофиқлаштириш;

танлов ҳайъатини тузиш ва унинг ишини мувофиқлаштириш;

танловнинг юқори савияда ташкил этилишини таъминлаш;

мазкур Низомга кўра, ғолибларни тақдирлаш ва рағбатлантириш.
5. Адлия вазирлигининг Ҳуқуқий тарғибот ва маърифат бошқармаси ташкилий қўмитанинг ишчи органи бўлиб ҳисобланади.
II боб. Танлов номинациялари 
6. Танлов қуйидаги номинациялар бўйича ўтказилади:
“Ҳуқуқий тарғиботдаги фидойилиги учун”;
“Ҳуқуқий маданиятни тарғиб қилувчи энг яхши мутахассис”;
“Ҳуқуқий маданиятни тарғиб қилувчи энг яхши журналист”;
“Ҳуқуқий маданиятни тарғиб қилувчи энг яхши ОАВ”;
“Ҳуқуқий маданиятни тарғиб қилувчи энг яхши блогер”;
“Ҳуқуқий маданиятни тарғиб қилувчи энг яхши сайт”;
“Ҳуқуқий тарғиботдаги энг яхши инновацион лойиҳа”;
“Маҳаллада ҳуқуқий маданиятни юксалтиришдаги фаоллиги учун”;
“Ҳуқуқий тарғиботдаги энг яқин ҳамкор”;
“Энг ёш ҳуқуқ тарғиботчиси”.
III боб. Танловга ҳужжатларни тақдим этиш ва расмийлаштириш 
7. Танловда иштирок этиш истагини билдирган ҳар бир номзод ҳужжатлари ва материалларини ташкилий қўмитанинг ишчи органига ариза билан топширади. 
8. Аризага қуйидаги ҳужжатлар ва материаллар илова қилиниши лозим:

номзоднинг паспорт нусхаси;

номзоднинг резюмеси;
номзоднинг сўнгги бир йил мобайнидаги жамиятда ҳуқуқий онг ва ҳуқуқий маданиятни юксалтириш, аҳолининг ҳуқуқий саводхонлигини ошириш борасида амалга оширган ишлари ва алоҳида ютуқлари (матбуотда чоп этилган ва веб-сайтларда эълон қилинган мақолалар, буклетлар, плакатлар, рисолалар, савол-жавоб ва шарҳловчи қўлланмалар, фото ва видеоматериаллар ҳамда ҳуқуқий тарғибот олиб борилганлигини тасдиқловчи бошқа ҳужжатлар).
9. Ҳужжатлар ҳар йили 20 июнга қадар қабул қилинади.
Танловга белгиланган муддатдан сўнг топширилган ҳужжатлар ва материаллар кўриб чиқилмайди.
10. Ишчи орган номзодларни алоҳида журналга қайд этади ва барча ҳужжатларни 23 июнь кунига қадар ташкилий қўмитага тақдим этади.
IV боб. Танлов ғолибларини аниқлаш

11. Танлов ғолиби қуйидаги мезонлар асосида аниқланади:
а) “Ҳуқуқий тарғиботдаги фидойилиги учун” номинацияси бўйича:
номзод томонидан жамиятда ҳуқуқий маданиятни юксалтириш борасидаги кўп йиллик фаолияти;

устоз-шогирд анъаналари асосида шогирдлар етиштиргани;

ҳуқуқий маданиятни юксалтиришга қаратилган адабиётларга муаллифлик ёки ҳаммуаллифлик қилгани;
фуқароларнинг ҳуқуқ ва қонуний манфаатларини ҳимоя қилишга қўшган ҳиссаси;

номзоднинг саъй-ҳаракати ёки фаолиятининг ижтимоий аҳамиятга эгалиги;

фуқароларни Ватанга муҳаббат ва садоқат руҳида тарбиялаш, давлат мустақиллигини мустаҳкамлашдаги ҳиссаси.
б) “Ҳуқуқий маданиятни тарғиб қилувчи энг яхши мутахассис” номинацияси бўйича:

номзоднинг ҳуқуқшунос мутахассислигига бўйича кўп йиллик меҳнат стажи;
йил давомида етакчи босма ва интернет нашрларида аҳолининг ҳуқуқий саводхонлигини ва ҳуқуқий маданиятини оширишга қаратилган мақолалар эълон қилгани (камида учта);

конференциялар тўпламларида мақолалари чоп этгани;

аҳоли ўртасида оғзаки ҳуқуқий тарғибот ишларини (маъруза, давра суҳбатлари, семинар, конференциялар) ўтказгани (камида ўн маротаба);

кўргазмали ҳуқуқий тарғибот ишлари (плакат, буклет, флаер ва бошқалар); 
номзоднинг саъй-ҳаракати ёки фаолиятининг ижтимоий аҳамиятга эгалиги.

в) “Ҳуқуқий маданиятни тарғиб қилувчи энг яхши журналист”
ҳуқуқий мавзудаги журналистик материалнинг мазмуни ва долзарблиги;

ҳуқуқий мавзудаги журналистик материалда кўтарилган мавзунинг миқёси ва кўлами (туман, вилоят, шаҳар, республика даражасида)
жамиятда ҳуқуқий онг ва ҳуқуқий маданиятни юксалтириш ҳамда аҳолининг ҳуқуқий саводхонлигини оширишга қаратилган камида учта телелавҳа, радиоэшиттириш, гезета ва журналдаги мақола, интернет материаллари

г) “Ҳуқуқий маданиятни тарғиб қилувчи энг яхши ОАВ” номинацияси бўйича:
ОАВда ҳуқуқий тарғибот материалларининг тез-тез чоп этилиши, эълон қилиниши;
ҳуқуқий маслаҳат йўналишида фаоллик кўрсатгани (фуқароларнинг саволларига берилган малакали жавоблар, доимий рукнлар ташкил этилганлиги устунликка эга);
замонавий усуллардан фойдаланган ҳолда ҳуқуқий тарғибот олиб боргани (инфографикалар, комикслар, карикатуралар ва бошқа замонавий усуллардан фодаланган ҳолда ҳуқуқий тарғибот олиб бориш, камида бешта материал)

ҳуқуқий тарғиботни кенг оммага етказиш ва жамоатчилик фикрини шакллантиришда ҳамкорлик ёрдами (сўровномалар ўтказишга ёрдам бергани, тадбирлар ҳақида хабарлар тарқатгани, репортажлар узатгани, Адлия вазирлиги матбуот хизмати билан яқиндан ҳамкорлик қилгани).   

д) “Ҳуқуқий маданиятни тарғиб қилувчи энг яхши блогер” номинацияси бўйича:
аҳолининг ҳуқуқий саводхонлигини ошириш бўйича туркум метериаллари  (йил давомида камида бешта);
жамоатчилик фикрни шакллантиришда ва ҳуқуқий тарғибот йўналишидаги муҳокамаларда фаоллик кўрсатгани;
қонунчиликдаги янгиликларга ҳозиржавоблик билан муносабат билдиргани;

ҳуқуқий масалаларга профессионал ёндашуви;

е) “Ҳуқуқий маданиятни тарғиб қилувчи энг яхши сайт” номинацияси бўйича:
ҳуқуқий саводхонликни ошириш бўйича берилган туркум интернет метериаллари (рукн, мақола, хабар, танқидий чиқиш, аудио ва видеоматериал);
ҳуқуқий тарғибот соҳасига кўрсатган амалий ёрдами (ахборот ҳамкорлиги, тарғибот жараёнини ёритишдаги фаоллиги);

сайтга кирувчилар сони;

ҳуқуқни муҳофаза қилувчи идоралар билан яқин ҳамкорлиги

ж)  “Ҳуқуқий тарғиботдаги энг яхши инновацион лойиҳа” номинацияси бўйича:
ҳуқуқий онг ва ҳуқуқий маданиятни юксалтириш ҳамда аҳолининг ҳуқуқий саводхонлигини оширишга ёрдам берадиган инновацион лойиҳа;  

мобил иловалар, дастурлар; 

ижтимоий тармоқлар ва мессенжерлардаги гуруҳлар, каналлар; презентациялар, акциялар;

з) “Маҳаллада ҳуқуқий маданиятни юксалтиришдаги фаоллиги учун” номинацияси бўйича:
маҳаллада аҳолининг ҳуқуқий саводхонлигини ва ҳуқуқий маданиятини юксалтиришга қаратилган давра суҳбатлари, учрашувлар турли тадбирлар ўтказганлиги;
фуқароларнинг ҳуқуқий манфаатларини ҳимоя қилиб, амалий натижаларни қўлга киритганлиги; 
маҳалла аҳолиси ўртасида оғзаки ҳуқуқий тарғибот ишлари  (маъруза, давра суҳбатлари, семинар, конференциялар) ўтказилганлиги (камида беш маротаба);

номзоднинг саъй-ҳаракати ёки фаолиятининг ижтимоий аҳамиятга эгалиги.
к) “Ҳуқуқий тарғиботдаги энг яқин ҳамкор” номинацияси бўйича:
ҳуқуқий тарғибот тадбирларига мунтазам ҳамкорлиги учун;
жамиятда ҳуқуқий онг ва ҳуқуқий маданиятни юксалтиришга қаратилган тадбирлар ва бошқа лойиҳаларни амалга оширишда ҳомийлиги учун;
л) “Энг ёш ҳуқуқ тарғиботчиси” номинацияси бўйича (ушбу номинацияда 18 дан 30 ёшгача бўлган номзодлар иштирок этиши мумкин):
етакчи даврий нашрларда ёшларнинг ҳуқуқий саводхонлигини ва ҳуқуқий маданиятини оширишга қаратилган мақолалар учун (камида учта);

ёшлар ўртасида оғзаки ҳуқуқий тарғибот ишларида (маъруза, давра суҳбатлари, семинар, конференциялар) иштироки (йил давомида камида ўн маротаба);

кўргазмали ҳуқуқий тарғибот ишлари (плакат, буклет, флаер ва бошқалар) учун;

номзоднинг саъй-ҳаракати ёки фаолиятининг ижтимоий аҳамиятга эгалиги.

12. Ташкилий қўмита томонидан танлов ғолибларини аниқлаш мақсадида малакали ҳуқуқшунослар ҳамда тажрибали амалиёт ходимларидан иборат таркибда танлов ҳайъати тузилади.
Танлов ҳайъати ҳар бир номинация бўйича келиб тушган ҳужжатларни йилнинг 23 июнь кунидан 25 июнь кунига қадар кўриб чиқади ва номзодлар орасидан танлов ғолибларини аниқлайди ҳамда бу тўғрисида қарор қабул қилади. 

Танлов ғолибини аниқлашда қўйиладиган мезонларга риоя этилганлиги танлов ҳайъати раиси томонидан назорат қилиб борилади.

Танлов ҳайъатининг қарори очиқ овоз бериш орқали кўпчилик овоз билан қабул қилинади.
Ғолибларни аниқлашда танлов ҳайъати иштирок этган материаллар ҳақида жамоатчилик томонидан билдирилган фикр-мулоҳазаларни эътиборга олади. 
13. Танлов натижалари баённома билан расмийлаштирилади. Баённома ҳайъат аъзолари томонидан имзоланади.
14. Танлов ҳайъати томонидан танлов натижалари бўйича қабул қилинган қарор муҳокама қилинмайди.

V боб. Танлов ғолибларини тақдирлаш

15. Танлов ғолибларини тақдирлаш ҳақидаги маълумот Адлия вазирлиги ва бошқа ҳамкор ташкилотларнинг веб-сайтларида эълон қилинади.

Тегишли номинация бўйича ғолиб бўлган номзод шахсан хабардор қилинади. 

16. Ғолиблар эсдалик нишонлар, дипломлар, статуэткалар, совринлар ва белгиланган миқдордаги пул мукофотлари билан тақдирланади.
Эсдалик нишонлар, дипломлар ва статуэткаларнинг шакли ташкилий қўмита томонидан белгиланади.

17. Ғолибларнинг дипломлари Адлия вазири ва бошқа ҳамкор ташкилотлар раҳбарлари томонидан имзоланади. 

18. Ҳар бир номинация ғолибларига диплом, соврин ва белгиланган пул мукофотлари Адлия вазири ва бошқа ҳамкор ташкилотлар раҳбарлари томонидан тантанали равишда топширилади.

19. Танлов натижаларини эълон қилиш ҳамда ғолибларни тақдирлаш ҳар йили 30 июнга қадар танлов ҳайъати аъзолари, иштирокчилар, ижодий жамоатчилик, оммавий ахборот воситалари вакиллари таклиф қилинган ҳолда амалга оширилади.

20. Ғолибларга ва бошқа иштирокчиларга ҳомийлар томонидан таъсис этиладиган бошқа қимматбаҳо совғалар ҳам берилиши мумкин.
Танлов ғолиблари ва совриндорлари матбуотда эълон қилинади.

VI боб. Якуний қоидалар

21. Танловни ўтказиш ва ғолибларни тақдирлаш билан боғлиқ барча харажатлар Адлия вазирлиги ва ҳамкор ташкилотлар ҳамда ҳомийларнинг маблағлари ҳисобидан белгиланган тартибда қопланади.
22. Номзодлар томонидан танловда иштирок этиш учун тақдим этилган ҳужжатлар ҳамда материаллар бўйича изоҳ ёки шарҳ берилмайди ва улар эгаларига қайтарилмайди.

